
Votum per ina soluziun grischuna
Il cussegl grond ha discutà intensiv la revisiun da la lescha d’energia

 � Tranter memia pauc ed ina schlia-
ziun equilibrada. Las propostas per la 
revisiun da la lescha d’energia èn ve-
gnidas crititgadas da la vart dretga e 
sanestra dal parlament grischun la 
mesemna passada en il cussegl grond. 
 «Cun pli pauc pon ins era cuntanscher 
l’arrivada.» Il president da la cumissiun 
per ambient, traffic ed energia, il deputà 
Emil Müller (pbd, Sur Tasna) ha avertì las 
deputadas ed ils deputads en la debatta 
d’entrada da suandar la maioritad da la 
cumissiun. El ha bain concedì che las 
propostas da la cumissiun e da la regenza 
per la revisiun da la lescha d’energia na 
saja forsa betg la gronda revelaziun. E 
tuttina ha avertì Müller da betg surchar-
giar la revisiun e provocar in referendum. 
E sco la plipart da la vart burgaisa dal par-
lament ha el pledà per ina revisiun che 
chattia sustegn en la maioritad dal pievel 
grischun. 

La vart sanestra dal cussegl grond ha 
deponì en quella debatta d’entrada ina 
proposta da renviada. Unisono ha ella 
fatg attent dad esser dischillusiunada. 
Divers exponents da la Partida socialde-
mocratica han valità la proposta sco segn 
da capitulaziun vers las organisaziuns da 
l’economia grischuna. Ed els han discur-
rì dad in agir che sneghia la midada cli-
matica ed ils basegns da la populaziun. Il 
deputà Beat Deplazes (ps, Cuira) ha ap-
pellà al parlament dad almain dar sua-
tientscha a las propostas da la minoritad 
da la cumissiun. 

Betg entrar en la revisiun ha la frac-
ziun da la pps vulì. Il deputà Jan Koch 
(pps, Tschintg Vitgs) ha discurrì dad 
in’acziun da panica pauc structurada. Ed 
ha renfatschà al cussegl grond dad esser 
sa vestgì cun in mantè verd cun acceptar 
il «green deal», per uss instradar ina pro-
posta mediocra en il fauss mument. 
Koch ha ditg da betg vulair renviar la dis-
cussiun davart las midadas climaticas. El 
è da l’avis che la politica d’energia da la 
Svizra augmentia las emissiuns da CO₂ 
pervia da l’import da current electric. Ro-
mano Paterlini, (pcd Alvagni) è da l’avis 
ch’i na saja betg pussaivel dad instradar 
ina midada dal patra tgar da la popula-

ziun entras ina lescha. Per il clima sajan 
la fin finala responsabels l’entira popula-
ziun ed era mintga singul

Defendì la revisiun
Il cusseglier guvernativ Mario Cavigelli 
ha renvià categoricamain las rinfatschas 
che las propostas per la revisiun da la le-
scha d’energia stipuladas en la missiva sa-
jan vegnidas pli flaivlas suenter la consul-
taziun. Cavigelli ha explitgà d’avair 
tschertgà il contact cun l’Associaziun 
dals possessurs da chasas ed autras orga-
nisaziuns per chattar in consens. Ed i sa-
ja stà pussaivel da chattar quel consens ed 
adattar e simplifitgar tschertas premissas 

e la lescha proponida. Il cusseglier guver-
nativ ha fatg attent il cussegl grond dad 
emetter in impurtant signal anoravers 
cun entrar en la revisiun ed acceptar ella. 
Sulet paucs chantuns hajan instradà mi-
dadas en las leschas d’energia enfin uss. 
En dus chantuns haja la revisiun fatg 
naufragi en la votaziun dal pievel. Tenor 
Cavigelli è il sectur dals edifizis la suletta 
sparta nua ch’il chantun possia agir. E 
cun acceptar la revisiun possia il chantun 
cuntanscher las finamiras da reducir il gas 
carbonic en questa sparta en il temp de-
finì.

Il president da la cumissiun per ambient, traffic ed energia, Emil Müller, ha battì per la re-
visiun da la lescha d’energia. FOTO PH. BAER

Sminuir emissiuns
(fmr/ac) Via la revisiun da la lescha 
d’energia vul la regenza grischuna re-
spectiv il cussegl grond sbassar las emis-
siuns da gas carbonic. E quai tenor il 
motto che politica dad energia è politi-
ca dal clima. La gronda part da la poli-
tica d’energia è dentant chaussa da la 
confederaziun. Als chantuns èn surla-
schadas mesiras che pertutgan ils edifi-
zis. In exempel è il nov artitgel 10 da la 
lescha d’energia revedida che regla da 
principi las midadas da stgaudaments 
en edifizis abitads. Novs stgaudaments 
ston spargnar per almain diesch pro-
cent energia nu curclar quella procen-
tuala cun energia regenerabla. La re-
genza retschaiva la pussaivladad dad 
augmentar quella cumpart sin 20 pro-
cent.

